  Урок бацæттæ кодта   18-æм скъолайы ахуыргæнæг  Дзгойты Зинаидæ. 

Урочы темæ: «Уарзондзинад» царды бындур у». (Цæрукъаты Александры æмдзæвгæ «Рох симфони» - мæ гæсгæ).

Урочы нысантæ:  1.  Цард размæ уарзондзинады фæрцы кæй цæуы, уый      бамбарын кæнын.

2.  Уырыссаг, фæсарæйнаг, кавказаг поэзии ирон поэзиимæ куыд баст сты, уый равдисын «Рох симфони» - йы бындурыл.

3.  Ныхасы рæзтыл бакусын.

Хъомыладон хæс:   Сыгъдæг уарзондзинады æнкъарæнтæн аргъ кæныны     æмбарынад хъомыл кæнын фæсивæдмæ.
Цæстуынгæ æрмæг: нывтæ, музыкæ, чингуытæ, презентацитæ.

Эпиграф урокмæ: «Уарзондзинад кадæг у, поэмæ».

Дзырдуат:    зæл- звук

хъоды бакæнын – отречься

тæн – струна

быгъдæг – открытый, неогороженный 

тъæпæн – гладкая, ровная поверхность

уддзæф – струя воздуха

изæрсатæджы – в вечернюю прохладу

гæмæх – облезлый, голый

симфони – бирæнысанон дзырд

Йæ фыццаг нысаниуæг – стыр музыкалон уацмыс     оркестрæн.

Дыккаг – алыхуызон  предметты, уавæрты кæрæдзимæ

хæстæгдзинад. (Дидинджыты симфони, зæлты симфони,

ахорæнты симфони).


Урочы цыд. Скъоладзаутæ урокмæ цæттæйæ бадынц къласы. Хъуысынц  рæсугъд зарæджы зæлтæ. Нæ республикæйы адæмон артисткæ Хадыхъаты Аллæ зары ивгъуыд уарзтыл.

Æз. Куыд уæм кæсы,  нæ абоны урочы ныхасы сæр цы уыдзæн ? Скъоладзау. Куыд бамбæрстон, афтæмæй дзурдзыстæм уарзондзинады 
тыххæй. 
Æз. Раст æй бамбæрстай. Дзурдзыстæм ыл поэзи æмæ музыкæйы æвзагыл. «Уарзондзинад кадæг у, поэмæ», - зæгъы нæ урочы эпигрæф  дæр.

Уæ размæ уын хæссын фарст: цымæ цы у уарзондзинад? Цавæр кæлæнгæнæг тых у, адæймаджы Хуыцауы цъупмæ чи исы æмæ йæ царды бынмæ дæр чи `ппары, тых ын чи дæтты, фæлæ йын  йæ хъару басæттыны тых дæр кæмæ ис?
1-аг скъоладзау . Цыфæнды хуызы куы æрцæуа адæймагмæ, уæддæр ын зынаргъ æнкъарæн у. Алы удгоймаджы дæр фæнды уарзын, стæй йæ фæнды, йæхи дæр ын куы уарзиккой.
2-аг скъоладзау.
Бирæвæрсыг у уарзондзинад: ныййарæджы уарзондзинад хъæбулмæ, хъæбулы – ныййарæгмæ, Райгуырæн бæстæмæ, æмбалмæ, чызг æмæ лæппуйы æхсæн уарзондзинад.

3-аг скъоладзау.
Æз зонын, уарзондзинады символ  уарди кæй у. Дидинджыты паддзах дæр æй уый тыххæй хонынц, æвæццæгæн.
Æз. Мæнмæ гæсгæ, æппæтæй тыхджындæр ныййарæджы уарзондзинад у. Абон у Мады бон. Ма уæ ферох уæд фæлмæн ныхасæй мады барæвдауын, баузæлын ыл.

Алы ныййарæг дæр а зæххыл цæуы æмæ цæры йæ хъæбулы амондæн. Уый тыххæй фæллад нæ зоны куысты дæр æмæ хæдзары дæр. Архайы бынтæ скæныныл, фидæны мæ хъæбулы цард æнцондæр уа, зæгъгæ.
Хъæбул у ныййарæгæн тыхдæттæг.

Ацы хъуыды цавæр фыссæджы царды хабæрттæ æмæ сфæлдыстадæй уæ бон у бафидар кæнын?

Скъоладзау. Цæрукъаты Алыксандры царды хабæрттæ æмæ æмдзæвгæты цикл «Ныхас авдæны сывæллонимæ»-йæ.
(Скъоладзау дзуры поэты царды хабæрттæ).

 Уæззау уыд Алыксандры цард. Йæ фыды йын 1937 азы фесæфтой, куыд адæмы знаг, афтæ. Бинонты цард бындуронæй аивта. Хъæубæстæ, сыхбæстæ, хиуæттæ сыл сæхи атигъ кодтой.
Алыксандры зæрдæ асаст, нырхæндæг. Уæлдайдæр ма йæ уарзон чызг æндæрмæ куы смой кодта, уæд.

Скодта бинонтæ йæхæдæг дæр. Фæлæ нæ тæфсы йæ зæрдæ. Диссаг æрцыд, сывæллон ын куы райгуырд,уæд.

Æрлæууын ма кæнæм нæ зæрдыл циклæй иу æмдзæвгæ.
(Скъоладзау кæсы æмдзæвгæ).

Æз. Уæхæдæг æвдисæн стут, стæй алчи дæр йæхиуыл æнкъары  йæ ныййарæджы уарзт. Уый йæ хъæбул хъæуы тыхджынæй дæр æмæ лæмæгъæй дæр, дзæбæхæй дæр æмæ рынчынæй дæр, рæсугъдæй дæр æмæ фыдындæй  дæр.  Цавæр ирон æмбисæндтæй бафидар кæндзыстут ацы хъуыды?  

Скъоладзау. «Хæфсæн  йæ лæппын - хуры тын», «Мады ад – ныфсдæттæг, мады уарзт – тыхдæттæг».
Æз. Цæуылты уæ ахуыр кæнынц уæ ныййарджытæ? 

Скъоладзау. Ныййарджытæ нæ ахуыр кæнынц Райгуырæн бæстæ уарзын. Бахъуаджы заман мад йæ хъæбулы йæхицæй атоны райгуырæн бæсты сæрвæлтау. Уый у мады сгуыхтдзинад. Нæ райгуырæн бæстæ, фыдæлты уæзæг уый фæрцы æрцæуы хъахъхъæд знагæй. Уымæн æвдисæн, рæстæгæй-рæстæгмæ нæ царды цы цаутæ æрцæуы, уыдон. Уымæ гæсгæ ныййарæг мад æмæ Райгуырæн бæстæ сты иу æнæхъæны дыууæ хайы хуызæн. Нæ Райгуырæн бæстæйы  ныййарæг мад дæр фæхонæм. Æмæ куыд нæ уарзæм ахæм диссаджы зæхх?
Байхъусæм ма  зарæгмæ. «Райгуырæн бæстæ æмæ мæ сызгъæрин уарзт». Зары Хадыхъаты Аллæ.

Æз. Къаддæр нæу хъæбулы уарзт ныййарæгмæ. Нæ поэттæ сæ æмдзæвгæты  арынц ныййарæджы ном. Байхъусæм ма  дзы иу æмдзæвгæмæ. (Скъоладзау кæсы Хъодзаты Æхсары æмдзæвгæ «Мады аууон»).
Æз. Ирон адæммæ ис  ахæм арфæ,дæ мад макуы амæла,зæгъгæ. Æмæ кæд æрдзы æгъдаумæ гæсгæ уымæн гæнæн нæй,уæддæр хъуамæ алчидæр архайа ууыл, цæмæй нæ хæрзæгъдауæй, нæ раст хъуыддæгтæй мады цæрæнбонтыл æфта.

Æнæ зæгъæн нæй чызг æмæ лæппуйы æхсæн уарзондзинадыл. Æвдисæнтæ йын бирæ ис дунеон, уырыссаг, нæхи ирон литературæйы. Шекспир,Байрон,Петраркæ,Пушкин.Тютчев,Къоста, Цæрукъаты Алыксандр,Хаджеты Таймураз. 
 Ацы номхыгъд  уаид æнæкæрон,уымæн,æмæ ахæм поэт нæй,уарзондзинадыл чи нæ фыссы.Адæймаг цы фенкъары,уымæн зæрдæйы  уромæн куы нал вæййы,уæд æддæмæ фæндаг фæагуры. Æмæ уæд  йе нкъарæнтæ чи ахорæнты руаджы равдисы, чи та рæсугъд рæнхъыты руаджы.
Цас тыхджындæр уа уарзондзинад,уыйас зæрдæмæхъаргæдæр сты  æмдзæвгæтæ.   Æмæ сæ автор  ирон у æви у уырыссаг, англисаг æви испайнаг, уый ницæмæй бæрæг вæййы.

Ныртæккæ бакæсдзыстæм къорд æмдзæвгæйы,цæмæй уыцы хъуыдыйыл сразы уат мемæ.
(Скъоладзаутæ кæсынц æмдзæвгæтæ)

Æз. Шекспир, Байрон, Пушкин, Къоста… Алы адæмты минæвæрттæ, фæлæ сæ хъæлæстæ симфонийы зæлтау кæрæдзийыл куыд бадынц алы æнустæй дзургæйæ?

Цы сæм ис иудзинадæй?

Скъоладзау. Иумæйагæй сæм  уый ис, æмæ  иууылдæр уарзондзинадыл фыст сты.
Æз. Уарзондзинадыл, фæлæ цавæр? Сыгъдæг, бæрзонд .Кæд  лæмбынæг  хъуыстат, уæд  бафиппайдтаиккат, алы ран дæр дзы лирикон геройæн зынаргъ кæй вæййы йæ уарзоны удæнцойдзинад, уый амондмæ бæллын.
Æвæджиау рæсугъд æмдзæвгæтæ ис ацы темæйыл фыст Джыккайты Шамилмæ, Хостыхъоты Зинæмæ,Дзугаты Георгимæ  æмæ бирæ æндæртæм.
Фæлæ  афтæ куы зæгъæм, зæгъгæ, Цæрукъаты Алыксандры интимон лирикæ сæрмагонд бынат ахсы  ирон поэзийы, уæд нæ фæрæдидзыстæм.

Ахæм æмдзæвгæтæ, куыд: «Ацы къахвæндаг  фестадис хуры тын», «Нывналы донмæ бæрз», «Мæ зæрдæйы сног ис» æмæ æндæртæ бахæссæн ис  дунеон литературæйы шедевртæм. Ис сын элегион равг. Лирикон геройы  ивгъуыд уарзты азæлд. Ивгъуыд, фæлæ ма абон дæр  зæрдæ чи стъæлфын кæны цæф сæгуытау, ахæм. Ахæм, кæцы адæймаджы зæды æмхуызæн кæны.
Уарзондзинад цас æнæдзуапп уа, уыйас æнкъарæнтæ тыхджындæр вæййынц.

Ныртæккæ бакæсдзыстæм Алыксандры æмдзæвгæ «Рох симфонии». (Хъус æрдарын дзырдуатмæ).
Симфони  (Бердз.дзырд,œмзœлынад)–музыкалон уацмыс оркестрœн.

Байхъусын уырыссаг классиктœй иуы симфонимœ.Саразын беседœ.
Æмдзœвгœйы анализ.
1.Фарстон интонацитæ, мидпаузæтæ, сагъæсхуыз хъæлæсыуаг. Кæсæм. (хуыздœр чи кœсы, хœм скъоладзау)
2.Беседœ   уацмыс бакœсыны фœстœ

3. œрдзурын œмдзœвгœйы мидис œмœ арœзтыл

Симфониимæ бары поэт йæ кæддæры уарзондзинад (слайд Гергиты Валерийы оркестримæ)
Цы рцыд, уый фыццаг рæнхъыты йæхæдæг дæр нæма æмбары. Банхъæлдта, кæддæр рохуаты цы фæндыр ныууагъта, уый кæйдæр арæхстджын къухты баныдзæвдæй сдзырдта ног. Йæ хъустыл цы диссаджы мелоди уайы, уый ивы суанг æрдзы уавæр дæр. Гæмæх быдыр фестад дидинæгджын фæз. Уддзæф дзы фæйнæрдæм алидзы, суадоны хуылфæй æрыгон стъалытæ  цæхæр æппарынц.
Кæцæй у уыцы диссаджы  зæл, уый зондæй нæма бамбæрста, фæлæ йæ зæрдæ фæкъæпп ласта. Йæ  цæстытыл  ауайынц «стъалыты цæхæр», «сырхзынг дзæмбыйау мæй». Кæд иу  йæ рагбонты стъалыты æхсæн  йæ уарзоны æнгæс агуырдта?

Куыдфæстæмæ бамбæрста: уый  йæ кæддæры  уарзт райхъал. Уымæн «уды тугдадзин кæд ризгæ тоны»… Бамбæрстам, уый поэты «æхцон  æмæ  риссаг мысинаг, æнæдзуапп  уарзты хъизæмар» кæй у.
Æз. Æмдзæвгæйы цавæр гармони уынæм?

 Скъоладзау. Мидис æмæ формæйы  гармони.

Хæс. Фыццаг къорд æмдзæвгæйы агуры эпитеттæ (сызгъæринæфцæг уадындз, диссаджы мелоди, æрыгон стъалытæ).

Дыккаг къорд – олицетворенитæ (уддзæф алидзы, стъалытæ цæхæр æппарынц, дымгæ бавнæлдта). 
Æртыккаг къорд - абарст (сырхзынг дзæмбыйау мæй)

Æз. Цалгай рæнхъытæй фыст сты строфатæ?

Скъоладзау. Фондзрæнхъон строфатæ – квинтетæй. 
Æз. Бафæлварæм – ма цыбыр акростих «Уарзт» ныффыссын. 
 Скъоладзау.


Уарзт у тых кæнæ тыхсæттæг,


Алкæмæн æмхуызон нæу.


Раттæд – иу Хуыцау сыгъдæг уарзт,



Зæдтæ дæр æххуыс кæнæнт,



Табуйаг уæд рухс æнкъарæн.

Ахуыргœнœджы кœронбœттœ ныхас. Адæймаг æцæг уарзт куы кæна, уæд æм йæ уарзон  мæйæ дæр, стъалытæй дæр , зæдтæй дæр хуыздæр фæкæсы. Къæм абадын ын нæ фæуадзы йæ намысыл. Алыксандры идеалтæ сты Рæсугъддзинад æмæ Уарзт. Идеалмæ та тырнын хъæуы.
Мæнæ ныртæккæ нæ паркты, уынгты цы æнæфсарм нывтæн фенæн вæййы,  уыдонæн уарзондзинадимæ æппындæр иумæйагæй ницы ис.

Уарзондзинад кар не` взары. Гæнæн ис, æмæ тагъд сымах зæрдæтæм дæр дуæрттæ бахойа.

Алкæмæн дæр уæ йæ фыццаг уарзт æнусон æмæ амондхæссæг уæд. Фæлтæр фæлтæры уарзондзинады фæрцы ивы, æхсæнад фидар бинонтæй тыхджын у .Нæ паддзахад кæддæриддæр  домбай уæд амондджын бинонтæй.
(Райхъуыст  рæсугъд зарæджы мелоди).
Уарзондзинад æмæ зарæджы хуызæн рæсугъд уæд уæ цард.
Скъоладзаутæ кæрæдзийæн бæрæггæнæнтæ æвæрынц.
Хœдзармœ куыст:1. «Рох симфони» сахуыр кœнын зœрдывœрдœй.

                     2. Нырыккон литерœтурœйœ уарзондзинады тыххœй чи фыссы, ахœм авторты œмдзœвгœтæ абарын «Рох симфони»-имæ.
